
					Kaca puniki sampun kauji-wacén
aturina susune. Ratna Dumilah pesu uli kamar mandi lantas masalinan.
Payasan gadingne pejanga lantas pesu nyemakin Gung Nantha uli
gendonganne Meina lantas sirepanga di kamar.

"Bu, cobak deriki bareng negak. Meina pada mai dini negak. Ada
lakar raosang mungpung ada pak polisi lan David lakar idihin tatimbang,"
kenten Gusti Ngurah alon.

"Ah, wenten napi niki Pak Ngurah? Dados sekadi serius pisan,"
aturne Pak Eddy.

"Sujatinne sepela Nanging yen orahang serius masih dadi sawireh
ngawe buut pakurenan tiange. Kene Pak Eddy, Pak Wisnu, lan David
pada. Dugas iragane ka Kupang bareng ngajak Meina, mirib ada anak
ane masadu meriki ngoraang tiang ngajak Meina malaksana ane tan
patut. Sampun terangang tiang apa adanne nanging tuara percayaina.
Jani apang paksane tusing nganehin melahan Pak Eddy, Pak Wisnu, lan
David maka saksi nuturang kenken sujatinne tan patedeng aling-aling,"
pandikanne Gusti Ngurah teges.

"Beeh, niki mara ja katerlaluan. Sira nika ane ngomong tan padasar
Bu? Kaden dugas nika Pak David maka sopir ane ngaba montore.
Tiang ane ngawal, ngiring Bapak, Meina, lan Pak Mantri, gumanti
ngalaksanayang tugas dines resmi. Dugase majalan uli deriki teked di
Kupang langsung ngojog ka panti asuhan ngatehang Meina, sawireh
sampun tengai digelis ka kantor BRI ngurus tambahan kas. Suud nika
mara Pak Ngurah Ian Pak Mantri rapat di cabang ngantos jam satu lebih.
Kocap makejang makan derika. Yen tiang ajak telu makan di samping
kantore Suud makan Pak Ngurah rauh lantas terus nyelepang pipis ka
montore. Jam dua lantas maseret ka panti asuhan mapagin Meina ane
sampun ngantos di asrama. Pak Ngurah ngobrol ajebos sareng suster
Ida lantas mapamit terus ka toko mabelanja. Pak Ngurah sareng Meina

